
Id-Dikjarazzjoni ta’ Brussell dwar il-multilingwiżmu 

Il-kapijiet tas-servizzi lingwistiċi u tal-konferenzi ta’ iktar minn 50 organizzazzjoni internazzjonali 
ltaqgħu għal-Laqgħa Annwali Internazzjonali dwar l-Arranġamenti Lingwistiċi, id-Dokumentazzjoni u l-
Pubblikazzjonijiet (IAMLADP), ospitata mill-Unjoni Ewropea fi Brussell mis-27 sad-29 ta’ Mejju 2019.  

Il-kapijiet tas-servizzi rrikonoxxew l-isfidi u l-opportunitajiet li jiffaċċjaw is-servizzi lingwistiċi, tal-
konferenzi u tal-pubblikazzjoni biex jipprovdu servizzi pubbliċi sabiex jiffaċilitaw il-ħidma kumplessa 
tal-multilateraliżmu u l-kooperazzjoni internazzjonali msejsa fuq l-ordni globali abbażi tar-regoli, bin-
Nazzjonijiet Uniti fil-qalba tagħha. Il-komunikazzjoni multilingwi hija mezz b’saħħtu u hija essenzjali 
biex tqarreb il-ħidma tal-organizzazzjonijiet internazzjonali lejn iċ-ċittadini, biex trawwem il-fiduċja fost 
il-membri u biex tiffaċilita t-teħid tad-deċiżjonijiet b’mod infurmat. Meta l-informazzjoni tkun 
disponibbli bil-lingwi uffiċjali kollha, is-servizzi lingwistiċi u tal-konferenzi jippermettu lill-
organizzazzjonijiet tagħhom jikkomunikaw aħjar, ikunu iktar miftuħa, jagħtu iktar rendikont ta’ 
għemilhom u jkunu iktar parteċipattivi. Filwaqt li ż-żamma tad-diversità lingwistika hija prinċipalment 
responsabbiltà tal-Istati Membri, l-IAMLADP tappoġġa l-multilingwiżmu bħala valur fundamentali u 
timplimentah fil-prattika.  

L-organizzazzjonijiet li huma membri tal-IAMLADP iddiskutew dwar l-impatt tat-teknoloġiji ġodda fuq 
is-servizzi lingwistiċi u tal-konferenzi.  Qablu li jeħtieġ li jħaddnu t-teknoloġiji ġodda bħala faċilitaturi u 
multiplikaturi ta’ komunikazzjoni multilingwi mtejba. Innutaw il-potenzjal trasformattiv tat-teknoloġiji 
diġitali għas-servizzi tagħhom, diment li jkunu mħejjija b’mod adegwat biex igawdu mill-benefiċċji li 
jġib miegħu, filwaqt li jtaffu l-konsegwenzi avversi potenzjali li jista’ jkollu fuq il-ħidma tal-individwi u 
tal-organizzazzjonijiet, u filwaqt li jibqgħu jipprovdu servizzi ta’ kwalità għolja. 

B’rispons għal dawn l-isfidi u l-opportunitajiet, l-organizzazzjonijiet li huma membri tal-IAMLADP 
iddeterminati li: 

1. Ikomplu jikkontribwixxu għat-trasparenza u għall-appoġġ pubbliku għall-organizzazzjonijiet 
internazzjonali billi jwettqu l-prinċipju tal-multilingwiżmu fil-prattika, jgħinu liċ-ċittadini jifhmu l-
ħidma tagħhom, u jaraw li jkun hemm sjieda u fehim tal-missjonijiet u tal-valuri ta’ dawn l-
organizzazzjonijiet. 

2. Iżidu t-trasferiment tal-għarfien, b’mod partikolari dwar l-applikazzjonijiet ta’ teknoloġiji lingwistiċi 
ġodda fil-professjonijiet tal-ġestjoni tal-konferenzi multilingwi u tal-pubblikazzjoni, billi jkomplu 
jsaħħu l-bażi tal-għarfien attwali, jikkondividu l-esperjenzi u jiksbu livell imtejjeb ta’ ġestjoni u ta’ 
skambju tal-għarfien. 

3. Igawdu mill-benefiċċji tad-diġitalizzazzjoni sabiex iwessgħu l-provvista tal-komunikazzjoni 
multilingwi fl-organizzazzjonijiet internazzjonali u jiżguraw li t-teknoloġiji diġitali jkunu aċċessibbli, 
iċċentrati fuq il-bniedem u ddisinjati biex ikunu inklużivi, sabiex jiftħu l-bibien beraħ għall-benefiċċji 
potenzjali għas-servizzi lingwistiċi, tal-ġestjoni tal-konferenzi u tal-pubblikazzjoni, kif ukoll għall-
utenti finali. 

4. Iħaddnu l-opportunitajiet u l-potenzjal offruti mit-teknoloġiji ġodda ċċentrati fuq il-bniedem u mill-
intelliġenza artifiċjali sabiex jipprovdu appoġġ operazzjonali lill-professjonisti lingwistiċi u lill-



ispeċjalisti tal-konferenzi, billi, jekk ikun xieraq, jinvestu fit-teknoloġiji lingwistiċi ġodda u fil-ħiliet u 
fl-iżvilupp tal-persunal tagħhom biex jixprunaw dawn it-teknoloġiji. 

